Nafarroako Parlamentuko Mahaiak, 2014ko irailaren 1ean egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.2 artikuluak aitortzen duen herriaren legegintza-ekimena erabiliz eta martxoaren 25eko 3/1985 Foru Legearen babesean, Kontratazio publikoan zenbait gizarte-klausula sartzeko Foru Lege proposamena aurkeztu du Nafarroako Parlamentuan batzorde sustatzaile batek, zeinaren ordezkaria, jakinarazpenak jasotzeko, Pablo Sánchez González baita. Mahaiak tramitera onartu zuen, 2013ko abenduaren 9an harturiko erabaki baten bidez.

Hauteskunde Batzorde Zentralak, 2014ko uztailaren 15ean harturiko erabakiaren bidez, Parlamentu honi igorri dio Estatistikako Institutu Nazionaleko Hauteskunde Erroldako Bulegoaren Zuzendariordetza Nagusiak egindako ziurtagiria, non egiaztatzen baita aipaturiko legegintza-ekimena izenpetu dutenen sinadura baliozkodunen kopuruak gainditzen zuela aurkeztu zen egunean autonomia erkidegoan indarrean zen erroldako hautesleen ehuneko 1, 3/1985 Foru Legeko 1. eta 2. artikuluek behartzen duten moduan. Hori guztia kontuan izanik, aipatu Foru Lege proposamena izapidetu behar da 3/1985 Foru Legearen 3. eta 13. artikuluetan eta Nafarroako Parlamentuko Erregelamenduko 126.1d), 148. eta 149. artikuluetan aurreikusitako eran. Horretarako, legegintza-ekimenaren Sustapen Batzordeak Pablo Sánchez González jauna izendatu zuen proposamena Legebiltzarreko Osoko Bilkuran defenda dezan aintzat hartzeko eztabaidan.

Hori horrela, aplikatzekoa den araudiarekin bat, ERABAKI DA:

1. Agintzea Kontratazio publikoan zenbait gizarte-klausula sartzeko Foru Lege proposamena Nafarroako Parlamentuko Aldizkari Ofizialean argitara dadin.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2014ko irailaren 1ean

Lehendakaria: Alberto Catalán Higueras

Kontratazio publikoan zenbait
gizarte-klausula sartzeko
herriaren legegintza-ekimena

Herriaren legegintza-ekimen hau tramitatu eta onartzeko arrazoiak

Herriaren legegintza-ekimen hau bultzatzen dutenek arlo publikoak zeharka kudeatu edo ustiatzen dituen jarduera edo zerbitzuetako arazo batzuei heldu nahi diete.

Ekimen honen sustatzaileen ustez, azpi-kontratazioak lan merkatuan ezegonkortasun arazoak sortzen ditu; batetik, lan-baldintzei dagokienez gutxieneko maila bat ez dagoelako (legezko minimoetatik hara), eta bestetik, gauza publikoa kudeatzeko modu honek sarri enplegu ezegonkorra sortzen duelako.

Enplegu azpikontratatua prekarioa eta ezegonkorra izatea aski arrazoi bada lege bat bultzatzeko; honek bermatu egingo lituzke gutxieneko baldintza sozialak Nafarroako Foru Erkidegoko herri-botereek zerikusia duten kasuetan: lanak burutzeko kontratak, herri lanen esleipena, zerbitzu publikoen kudeaketa nahiz beste zerbitzu batzuk.

Horrenbestez, hau bultzatzen dutenek formulak ezarri nahi lituzkete Nafarroako Foru Erkidegoko lan merkatuari ahalik egonkortasun handiena emate aldera. Egia da Parlamentu honek ez duela legegintza laboraleko eskumenik, baina bestalde, langile kopuru handi bat dago, zuzenean edo zeharka, herri-administrazioen menpean. Esaterako, herri-administrazioetan zuzenean lan egiten duten beharginak (funtzionario, estatutario zein laboralak). Saina gainera, enpresa pribatuetan diharduen beste pertsona askok arlo publikorako zeharka egiten dute lan, Arlo Publikoko Kontratuen Legearen baitan egindako kontratuen bitartez. Hain zuzen, kontratazio publikoa jarduera ekonomiko garrantzitsua da, eta beronetan herri-botereek esku har dezakete, kontratuetarako gutxieneko baldintza batzuk ezarriz.

Garrantzitsua da azpikontrata bidez zerbitzuak zeharka kudeatzeko erabakia hartzen duten herri-administrazioek irizpide ekonomizista hutsetan ez geratzea; aitzitik, beste faktore batzuk ere kontutan izan behar dira, erabateko garrantzia baitute: esaterako, kontratu bidez ematen den zerbitzua gauzatu edota jarduera garatzen dutenen lan baldintzak. Honek guztiak aukera emango du eskaintzen den zerbitzuaren kalitatea hobetzeko.

Hitzarmen kolektiboa, kontratu publikoei ezarri beharreko lan-baldintzak

Hitzarmen kolektiboen iraupenari buruzko erregimen legalean egin diren erreformek, eta zehazki ultra-aktibitatea urtebetera mugatu izanak, zalantza juridiko orokorra hedatu du hitzarmenetan araututa zeuden lan-baldintzei dagokienez, hauek legearen arabera dagoeneko indarrean ez dauden kasuetan.

Gainera, hitzarmen sektorial probintzialek ezarritako baldintzak, honez gero ez dira sektoreko gutxieneko baldintzak, negoziazio kolektiboaren egituran eta hitzarmen kolektiboen konkurrentzia-erregimenean egindako erreformen ondoren.

Honen ondorioz, beharrezkoa da ekimen bat gutxieneko lan-baldintzak ezartzeko; halakotzat joko dira kontratua garatzen den sektoreko esparru txikieneko hitzarmen sektorialekoak. Izan ere, kontrara, posible litzateke kontratua hartzen duen enpresa bakoitza baldintza desberdinekin aurkeztea, eta horrek dumping laboralaren gisako zerbaiti bide emango lioke.

Enplegu azpikontratatuaren egonkortasuna

Zerbitzu publikoen esternalizazioak eragiten duen beste arazo bat enplegu ezegonkorra dugu. Enpresa kontratistak sarri aldatzen dira, eta zerbitzua uzten duten enpresetako langileek enplegua galtzen dute edota berrian beste kontratu bat egiten diete, aurreko baldintzak aintzat hartzen ez direlarik.

Egoera hauek kalte egiten diote enplegu egonkorrari, hots, estatu sozial baten oinarri sozial eta ekonomiko beharko lukeen horri; lehenago hitzarmen sektorialekin konpontzeko saioa egiten zen, subrogazioa aitortzen duten klausula bidez, eta horretarako ez zen beharrezkoa frogatzea unitate produktibo autonomo baten eskualdatze efektiboa, kontu aski zaila bera.

Haatik, sektore mailako subrogazio-berme hauek pairatzen ari dira negoziazio kolektiboko egituraren erreformak hitzarmen sektorialetan oro har duen eragina; hitzarmenok gehienean probintzialak izan ohi ziren, eta hauek genituen enpresa kontratista aldatuz gero bermerik sendoena. Negoziazio-esparru estatalen ahalmen arautzaile eta egituratzaile handiagoaren eta enpresako hitzarmenaren lehentasunaren eraginez, hainbat hitzarmen probintzial oso mugatuta dago lan-baldintza jakin batzuk arautzeko. Azpi-kontratazioari dagokionez, esaterako, egiturari buruzko hitzarmen estatal batzuk berentzat gordetzen dute hura arautzeko ahalmena, eta propio baztertzen dituzte beste esparruak.

Klausula sozialak

Lege honekin aipatutako auziarekiko hartzen den konpromisoa da kontratuetan -lan bat egiteko, herri-lanak esleitzeko, zerbitzu publikoak kudeatzeko nahiz zerbitzuak emateko direla ere- klausula sozial jakin batzuk sartuko direla. Exijentzia hau gauzatzearren esleitzeko prozesua arautzen duten baldintza-pleguak erabiliko dira.

Horietan derrigor bete beharreko klausula sozial gisa sartuko dira gutxienik esparru txikieneko sektore-hitzarmeneko baldintzak derrigor errespetatzea eta kontratua amaitzen duen enpresako langileak subrogatzea, hots, kontratua hartzen duen enpresa berria uzten duenaren eskubide eta betebehar guztietan subrogatzen da.

Foru Lege proposamena,
kontratazio publikoan
zenbait gizarte-klausula sartzekoa

Zioen azalpena

Estatu sozial batean herri-botereen jardunean aintzat hartu beharreko kontua da pertsonen garapena bermatzeko gutxieneko bizi-baldintza batzuk finkatzea.

Krisi ekonomikoak kalte handia eragin du lan merkatuan. Langabezia hazi egin da eta enplegua dutenen lan-baldintzak kasu askotan murrizketa handiak ari dira jasaten.

Horrenbestez, Parlamentu honi dagokio Nafarroako Foru Erkidegoko lan merkatuari ahal den egonkortasun handiena emateko formulak bilatzen saiatzea. Hain zuzen, kontratazio publikoa jarduera ekonomiko garrantzitsua da, eta bertan herri-botereek eragina izan dezakete, kontratuetarako gutxieneko baldintzak ezarriaz. Enpresa pribatuetan jardunda ere, langile askok dihardu zeharka arlo publikorako, Arlo Publikoko Kontratuen Legearen baitan.

Zehazki Kontratu Publikoen Legearen Testu berrituak, azaroaren 14ko 3/2011 Legegintzako Errege-dekretuaz onartu zenak, aukera ematen du kontratazio publikoan oinarri sozialak sartzeko; izan daitezke exekuzioko baldintza bereziak nahiz eskaintzak epaitzeko irizpideak, eta gainera, kontu sozialak ere aintzat har daitezke kontratuen xedea definitzerakoan edota klausula batzuetan, esaterako kaudimenari, esleipenari edo exekuziorako baldintza bereziei dagozkien klausuletan.

Beraz, beharrezko jotzen dugu Nafarroako Arlo Publikoan kontratista diren enpresentzat lan egiten duten beharginengan eragin zuzena duten bi arazo motari heltzeko mekanismoak ezartzea. Batetik, aplika daitezkeen lan-baldintzei buruzko segurtasun eza; hau bideratzeko gutxieneko baldintza gisa finkatzen dira -nahikoak eta bidezkoak direla uste izanik- enpresa kontratistaren jarduerari dagokion sektoreko esparru txikieneko azken hitzarmen sektorialekoak. Bestetik, enpleguaren ezegonkortasuna, izan ere, langile askoren itxaropen laborala lotuta baitago enplegatzaileak sinatu duen kontratu publikoaren iraupenarekin; honi aurre egiteko exijentzia bat sartzen da, enplegua mantentzea enpresa kontratista aldatuagatik ere.

Horretarako, kontratu publikoa egiteko prozesuan derrigor bete beharreko eduki gisa finkatzen da klausula sozial jakin batzuk sartzea. Betebehar hau Nafarroako Foru Erkidegoko Arlo Publikoaren kontratuak esleitzeko baldintza-pleguen bidez gauzatuko da, lan bat egiteko, herri-lanak esleitzeko, zerbitzu publikoak kudeatzeko nahiz zerbitzuak emateko direla ere. Baldintza-pleguetan derrigor bete beharreko klausula sozial gisa finkatuko dira gutxienez sektoreko esparru txikieneko hitzarmen probintzialeko baldintzak errespetatzea, eta langileak subrogatzea enpresa kontratista aldatzen denean, nahiz kontratistak bere jarduera beste batekin azpikontratatzen duenean.

Aipatutako klausula sozialak urratu direla egiaztatuz gero, administrazioak kontratua eteteko aukera izango du.

l. kapitulua
Xedapen Orokorrak

1. artikulua. Xedea

Lege foral honen xedea da jite sozialeko klausulak ezartzea, Nafarroako Foru Erkidegoko Arlo Publikoa osatzen duten erakundeen kontratazio organoek egiten dituzten kontratazio prozesuetan derrigor sartu beharrekoak, finkatu behar diren edo daitezkeen beste batzuk gorabehera.

2. artikulua. Aplikatzeko esparru objektiboa

Lege honetako xedapenak Nafarroako Foru Erkidegoko Arlo Publikoko erakundeek egiten dituzten kontratazio guztietan aplikatu beharrekoak izango dira -lan bat egiteko, herri-lanak esleitzeko, zerbitzu publikoak kudeatzeko nahiz zerbitzuak emateko direla ere-, azaroaren 14ko 3/2011 Legegintzako Errege-dekretuaz onartu zen Kontratu Publikoen Legearen Testu berrituko 6.,7., 8. eta 10. artikuluetan arautuak.

3. artikulua. Aplikatzeko esparru subjektiboa

1. Lege hau Nafarroako Foru Erkidegoko Arlo Publikoa osatzen duten erakundeen kontratazio organo guztiei aplikatu beharrekoa izango da.

2. Lege honen eraginetarako, Nafarroako Foru Erkidegoko Arlo Publikotzat honako administrazioak hartuko dira: Foru Erkidegokoa, Erakunde Autonomoak, Sozietate Publikoak, Fundazioak eta Partzuergoak, eta Nafarroako toki-administrazioa.

II kapitulua
Nafarroako Foru Erkidegoko Arlo Publikoaren kontratuetako gutxieneko klausula sozialak

4. artikulua. Enpresa kontratisten gutxieneko baldintzei buruzko klausula soziala.

Lehiaketa iragarpenean zein herri-administrazioetako kontratazio prozeduren klausula administratiboen pleguen karatulan ohar bat jarri beharrekoa izango da, esanez kontratazio hori derrigor bete beharreko baldintza berezi hauen pean dagoela:

"Kontratu honek errespetatu egin behar ditu lanari, gizarte-segurantzari eta lan-osasun eta segurtasunari buruzko xedapenak (lege, araudi eta hitzarmenetakoak direla ere}, batik bat enpresa kontratistaren jarduerari dagokion sektoreko esparru txikiena duen azken hitzarmen kolektibo sektorialean ezarritako baldintzak".

Aipatutako hitzarmenean jasotako baldintzak izango dira kontratuari dagozkion jarduerak egiten dituzten langileei enplegua emateko gutxieneko baldintzak, nahiz eta hitzarmen hori Langileen Estatutuko 86.3 artikuluaren ondorioz iraungita egon.

Aurreko puntuaren arabera, erakunde kontratugileak ezarriko duen lizitazio-prezioa nahikoa izan beharko da enpresek esparru txikieneko hitzarmen kolektibo sektoriala aplikatzeak eragingo duen kostua ordain ahal dezaten, subrogatu beharreko guztirako langile kopurua aintzat hartuz, eta lizitazioan ezartzen den orduko prezioa ezin da inola ere apalagoa izan hitzarmeneko orduko prezioa, gehi gizarte-segurantzako kostuak baino.

5. artikulua. Azpi-kontratazioari buruzko klausula soziala.

Lehiaketaren iragarpenean zein herri-administrazioen kontratazio-prozeduren klausula administratiboen pleguetako karatulan ohar bat ezarri beharrekoa izango da, esanez kontratazio hori gutxienik hiru hileko antzinatasuna duten langile guztien subrogazioa bermatzeko baldintzapean egiten dela, beste kontrata batekoak izanagatik ere, kontratuko jarduera egiten ari badira; enpresario berria aurrekoaren eskubide eta betebehar laboraletan eta Gizarte Segurantzarekikoetan subrogatuta geratzen da, pentsio konpromisoak barne, araudi espezifikoan aurreikusitakoaren arabera, eta oro har, gizarte babes osagarriari buruz bere gain hartu ahal izan dituen betebeharrei dagokienez.

Kontratua esleitu zaion enpresak kontratuaren zati bat besteren esku uzteko aukera dagoela aurreikusiz gero, klausula administratibo partikularretako pleguetan klausula bat ezarriko da aukera hori arautzeko, eta berariaz aipatuko da hirugarren enpresa horrek jarduera hori egiten zuten langile guztiak subrogatu beharra; enpresario berria aurrekoaren eskubide eta betebehar laboraletan eta Gizarte Segurantzarekikoetan subrogatuta geratzen da, pentsio-konpromisoak barne, araudi espezifikoan aurreikusitakoaren arabera, eta oro har, gizarte-babes osagarriari buruz bere gain hartu ahal izan dituen betebeharrei dagokienez.

III. kapitulua
Klausula sozialak urratzea.

6. artikulua. Urratzeak. Kontratua etetea.

Aurreko paragrafoetan ezarritako betebeharrak kontratuak gauzatzeko baldintza berezi gisa finkatu beharrekoak izango dira, eta hauek gauzatzeko markoan egiaztatu beharko dira. Hauek urratzea betebehar kontraktualen arau-hauste larria izango da, eta ondorioz kontratua eteteko aukera irekiko du.

Kontratatzen duten herri-erakundeek klausula administratibo partikularren pleguetan lege honetan ezarritako baldintzak urratzea kontratuko betebeharren arau-hauste oso larritzat finkatuko dituzte, eta horrek kontratua eteteko aukera emango die.

Kontratazio organoek lege honetan ezarritako betebeharrak aintzat hartzen direla zaindu beharko dute.

Xedapen iragankorra.

Foru lege hau ez da aplikatuko dagoeneko esleituta dauden kontratazioetan, ezta bera indarrean sartu aurretik tramitatzen ari zirenetan ere.

Azken xedapena.

Foru lege hau indarrean sartuko da Nafarroako Aldizkari Ofizialean argitaratu eta biharamunean.

